
   Ӳкĕнсе пыратăп. Юр çăвать.

Ман хыçра таптанса йĕр юлать.

Урасем таса мар пулнăран

Хăварап хура йĕр хыçăмран.



Ӳкĕнсе утатăп. Юр çăвать,

Йĕрĕме витсе вăл тасатать.

Шухăшлатăп: «Хамăн ăшăма

Шуйттана ма патăм варлама?»



Чунăмра тата та хурарах:

Тĕттĕмре хăварчĕ çав хурах.

Тасине таптарĕ варласа,

Ыррине пĕтерчĕ вăрласа.



Ирçĕр шухăшран хăпайманран

Йĕрĕнсе пыратăп эп хамран.

Йĕрĕнетĕп хамăн чĕремрен —

Чĕреме иленнĕ çĕленрен.



Чĕремрех çав ирсĕр хĕвĕшет,

Тарăхать, вăрçать вăл, кĕвĕçет:

Ав курсам, сăхасшăн вăл кӳрше,

Ав курсам, йĕплесшĕн пĕлĕше.



Ылханать, элек сарать, витлет,

Тап-таса çыннах ятлать, питлет.

Пуçăма вăлах çӳле çĕклет:

«Эс хăв çеç маттур!» — тет, хĕтĕртет.



Ӳкĕнсе утатăп. Юр çăвать,

Йĕрĕме хуплать вăп, тасатать.

Пĕр ыйту кăшлать халь ăсăма:

Кам тасатĕ манăн ăшăма?

  